
Prakata

Tulisan mengenai sejarah politik Sarawak banyak dihasilkan oleh sarjana 
Barat dan tempatan. Hasil karya ilmiah mereka banyak menjadi rujukan 
oleh sarjana politik Sarawak. Salah seorang sarjana Barat yang terkenal 
dalam tulisan sejarah politik Sarawak ialah Michael Leigh. Buku beliau 
yang bertajuk The Rising Moon: Political Change in Sarawak merupakan 
karya yang menyeluruh mengenai politik Sarawak dari 1959 sehingga 
1971. Tulisan Leigh ini merupakan satu tulisan mengenai politik Sarawak 
yang agak mantap. Beliau berjaya menyusun perbincangan tentang politik 
Sarawak secara umum dengan mengupas banyak isu-isu penting dalam 
perkembangan politik Sarawak. Seorang lagi sarjana Barat yang menulis 
tentang politik Sarawak ialah Margaret Clarke Roff yang bertajuk The 
Politics of Belonging: Political Change in Sabah And Sarawak. Namun 
demikian, karya beliau ini menumpu kepada dua negeri iaitu Sabah dan 
Sarawak. Penulisan beliau ini lebih berat kepada penulisan tentang politik 
Sabah. 

Manakala, sarjana tempatan yang telah berjaya menulis tentang politik 
Sarawak ialah Sanib Said, Jayum, Chin Ung-Ho dan James Ongkili. 
Penulisan yang dibuat oleh Sanib tertumpu kepada penulisan ke atas 
penduduk Melayu-Melanau. Buku beliau yang bertajuk Malay Politics 
in Sarawak 1946-1966: The Search for Unity and Political Ascendancy 
merupakan satu penulisan politik Sarawak yang bersifat mikro. Hal ini 
kerana penulisan yang beliau buat ini lebih menumpukan soal orang 
Melayu. Begitu juga dengan penulisan yang dibuat oleh Jayum A. Jawan. 
Karya beliau yang bertajuk Iban politics and economic development: 
Their patterns and change merupakan satu penulisan tentang politik orang 
Iban. Begitu juga dengan buku-buku beliau yang lain seperti The Iban 
factor in Sarawak politics. Manakala, penulisan Chin Ung-Ho merupakan 
satu penulisan lebih cenderung kepada aktiviti berpolitik orang Cina di 
Sarawak. Buku yang beliau hasilkan ialah Chinese Politics in Sarawak.

Sementara itu Ongkili juga merupakan sarjana tempatan yang aktif 
dalam menghasilkan karya sejarah Sabah dan Sarawak. Hasil perkhidmatan 
beliau di Jabatan Sejarah, Universiti Malaya, maka beliau telah menulis 
dua buku utama, iaitu The Borneo response to Malaysia, 1961–1963 dan 

Modernization in East Malaysia, 1960–1970 telah mengupas mengenai 
politik Sabah dan Sarawak. Manakala, karya sejarah politik Sarawak 
dalam bahasa Melayu boleh dilihat dalam satu koleksi artikel dalam 
Politik Sarawak yang diedit oleh Ahmad Nidzammuddin. Karya berbahasa 
Melayu yang pertama ini merupakan satu kajian yang menarik kerana ia 
cuba memaparkan tentang politik Sarawak secara umum dari penubuhan 
awal parti di Sarawak sehingga kepada senario politik Sarawak pada 
tahun-tahun 1980-an.

Manakala, buku yang saya cuba hasilkan ini bukannya satu buku 
yang cuba mencabar kehadiran buku-buku ilmiah yang sedia ada, tetapi 
ia merupakan usaha memperkasakan penyelidikan dan penulisan sejarah 
politik Sarawak. Ia bersifat mikro kerana menumpukan kepada penubuhan 
sebuah parti, iaitu Parti Negara Sarawak atau ringkasnya PANAS. Percubaan 
saya untuk menghasilkan karya ilmiah ini adalah untuk menambah atau 
memperkayakan lagi penulisan tentang Sarawak. Ia juga merupakan usaha 
saya untuk menambahkan karya ilmiah dalam bahasa Melayu. Semoga 
dengan adanya buku saya ini maka kajian tentang politik Sarawak dapat 
diperkembangkan lagi kepada penulisan-penulisan lain.

Perkara yang dititikberatkan dalam buku ini adalah tentang perjuangan 
PANAS dalam menjaga kepentingan kaum bumiputera amnya dan 
Sarawak khasnya. Persaingannya dengan parti-parti seterusnya adalah 
sebagai satu cabaran besar kepada kewujudan parti tersebut. Manakala, 
fasa terakhir memperlihatkan kelemahan parti ini. Masalah ini akhirnya 
menyebabkan penyatuan orang Melayu menjadi lebih penting. Peranan 
yang dimainkan oleh Abang Ikhwan, Abdul Taib Mahmud dan Abdul 
Rahman Ya’akub telah membawa kepada penyatuan orang Melayu dalam 
politik Sarawak. Penyatuan orang Melayu ini dalam Parti Bumiputera 
membawa kepada perjuangan PANAS mulai bertukar menjadi perjuangan 
ke arah kebajikan masyarakat bumiputera amnya dan Melayu-Melanau 
khasnya. Perbincangan ini memberi satu pengetahuan baharu tentang 
perjuangan parti politik di Sarawak yang belum pernah diuar-uarkan.

Penghasilan buku ini juga adalah bantuan daripada dua projek, iaitu 
Delta Sungai Sarawak: Dinamik, Penempatan dan Sosiobudaya (SK-
UM-2014-001) dan Perkembangan Politik Sarawak, 1959–1971 (GGPM-
2016-082) serta Dana Penerbitan Buku (DPB) DPB-2021-183.

Suffian Mansor

